
	Dynion yn marw


· y gwastraff
· yn cael eu claddu ymhell o’u cartrefi
	Yn y nofel, Ellis yw’r cymeriad sy’n cael ei ladd. Mae e’n cynrychioli’r holl fechgyn ifanc a fu farw yn y rhyfel. Gan ein bod yn dod i’w adnabod yn ystod
y nofel ac yn gwybod sut berson oedd e, mae’r newyddion yn ein cyffwrdd ni’n bersonol.
Ar ddiwedd y nofel mae’r gadair yn dod yn ôl i’r Ysgwrn ond nid yw Ellis ei hun yn dod yn ôl.
	‘...cadair Elsyn, y gadair ddu. Mi fydd y gadair yma tra byddwn ni yn yr Ysgwrn, dwi’n gwybod hynny. Mi fydd hi yma’n atgof o Ellis Humphrey Evans, ein Elsyn annwyl ni. Ond bydd hi yma hefyd yn atgof
o bob mab, brawd, gŵr a chariad a gollwyd ym mrwydrau pobl eraill.’

‘Mae yna gymaint o fechgyn yr ardal wedi bod yn y front line ac yn dal yno yn rhywle o dan y pridd.’

	Dynion yn colli eu pwyll
	Roeddent yn dod adref ond wedi cael eu heffeithio yn feddyliol gan y brwydro. Clywn am ddyn o’r Blaenau yn gweiddi ar y stryd yn y nos ac yn mynd yn ôl i guddio yn y gornel.
	“Wedi mynd yn dwlali mae o,” meddai Lora yn blwmp ac yn blaen fel yna.

”Mae o’n codi yng nghanol nos ac yn mynd allan i’r stryd i weiddi... maen nhw’n cael eu deffro ganddo fo’n gweiddi, ‘Over the top lads... over the top...’ o hyd. Wedyn, pan mae ei wraig o’n medru ei gael o yn ei ôl i’r tŷ, mae o’n mynd i guddio yn y gornel tu ôl i’r cloc efo’i  ddwylo dros ei ben.” (Lora)

	Dynion yn anafu eu hunain yn fwriadol
	Roedd rhai yn gwneud hyn gan esgus eu bod wedi cael eu saethu gan yr Almaenwyr.
	‘Mi ddywedodd Gwen Jones mai wedi saethu ei
hun yn ei droed roedd tad Huw Rhos er mwyn iddo ddod adra, ac mai cachgi oedd o go iawn...’

	Dynion yn cael eu clwyfo’n ofnadwy
· chwalu’r wyneb
· colli breichiau a choesau
	Roedd Ifor, tad Lora, wedi ei glwyfo’n erchyll. Cafodd ei saethu yn ei wyneb ac o ganlyniad mae hanner gwaelod ei wyneb wedi diflannu. Mae’n methu â siarad yn iawn ac yn methu yfed a bwyta ond drwy welltyn. Nid yw ei fab ifanc, Jim, yn adnabod ei dad ac mae’n ei ofni. Mae ganddo fwgwd lledr ond mae’n anghyfforddus.
	‘Roedd yr wyneb a’r croen wedi crebachu, fel cwyr wedi bod yn rhy agos at fflam, ac wedi toddi’n siapiau dieithr, yn greithiau coch a phiws. A’r geg yn ogof o groen llac, diwefus.’ (Anni)

	“Mae ei ên o wedi mynd, Tada. Maen nhw wedi gorfod ailadeiladu gên iddo fo... Pan mae o’n trio deud rhywbeth mae’r poer yn hel yn ffrom lle dylsai ei wefus isa fo fod, ond does yna ddim ceg, dim ond twll fel ogof.” (Ellis)

‘Mi wyddwn i hefyd am ddynion yn dod yn ôl yn fethedig, heb goesau, ac yn medru gwneud dim heblaw eistedd yn edrych ar y tân trwy’r dydd.’ (Anni)

	Dynion yn dioddef o iselder ac euogrwydd
	Roedd Ifor yn teimlo’n euog am na wnaeth e fwy i achub Gruff yng Nghoedwig Mametz.
	‘Roedd meddwl am hyn yn ‘ei yrru fo i’r pwll du yna sy’n dod drosto fo weithia...’

	Dynion ‘ar goll’
Teuluoedd ddim yn gwybod a oedd milwr
yn fyw neu’n farw.
	Roedd Gruff, tad Hywel, mewn ysbyty yn Lloegr am chwe mis ond doedd neb yn gwybod pwy oedd e a ble oedd ei deulu.
	‘Dydan ni ddim yn gwybod, does yna ddim cofnod ohono fo, dim telegram yn deud ei fod o wedi disgyn, dim nodyn ei fod o mewn rhyw ysbyty yn gorwedd yn rhywle, dim llythyr ganddo fo – dim byd... Y cwbwl wyddon ni ydi iddo fo groesi’r weiran allan o’r ffos y bore hwnnw efo’i gatrawd yng Nghoedwig Mametz... a dyna fo. Mae chwe mis ers hynny, a dim ond gair ffwrdd â hi yn deud ei fod o ar goll.’

	Dynion yn enlistio yn y fyddin yn gynnar yn y rhyfel a’u teuluoedd yn chwerw am nad oedd bechgyn eraill yn gwneud yr un peth.
	Roedd mab Gwen Jones, Ben, i ffwrdd yn ymladd ac roedd hi’n flin am fod Ellis yn dal adref yn ffermio ac yn ysgrifennu ei farddoniaeth. Yn wir mae’n gas am y peth.
	“Hy, mi fydd yn rhaid i Ellis yr Ysgwrn wneud fel y mae pawb arall wedi’i wneud ers blynyddoedd, yn bydd Mrs Lloyd? Ac mae yna betha pwysicach i’w gwneud na sgwennu rhigyma pan mae Lloyd George yn galw ar ein dynion i gwffio dros eu gwlad...” (Gwen Jones)

	Dynion yn gwrthod ymladd
	Mae Gruff yn ei lythyr yn sôn am ddynion yn derbyn ‘pluen wen’ am iddynt wrthod ymladd. Roedd
pobl yn gyffredinol yn eu hystyried yn gachgwn. Gwrthwynebwyr cydwybodol yw’r enw ar y rhain.
	

	Pawb wedi eu heffeithio.
	Roedd pawb yn perthyn neu’n adnabod rhywun oedd wedi mynd i ryfel. Roedd y bechgyn yn feibion, yn gariadon, yn wŷr, yn frodyr ac yn ffrindiau i’r rhai oedd ar ôl. Ni fyddai bywyd fyth yr un peth.
	‘Mae’r hen ryfal ’ma’n dwyn ein pobol ifanc ni bob yn un...’ (Mrs Lloyd)

